
Wěmata 3 

Xixamɛ 20-21 

Mɔ̌ ɖokpó ɔ́, nú hwɛjijɔnɔ ɖé dó vɛ̌ nú nǔ jlɔ́jlɔ́ e é nɔ wa ɔ́, lobo jɛ nǔ nyanya 

wa jí, bónú a ma ɖɔ nǔ e wa nyi do wɛ é ɖe é n'i ǎ ɔ́, un ná ɖó mɔ n'i bɔ é ná jɛ 

mɛ, bó ná kú dó hwɛ tɔn lɛ́ɛ mɛ. È sɔ́ ná kpɔ́n nǔ jlɔ́jlɔ́ e é nɔ́ wa ɖ'ayǐ é ǎ; amɔ̌, 

hwi wɛ un ná kan kanjɔ tɔn byɔ́. 21A ka ɖɔ nú hwɛjijɔnɔ énɛ́ ɔ́ ɖɔ é ní má sɔ́ nɔ́ 

hu hwɛ ɖě ó, bɔ é jó hwɛhuhu dó ɔ́, é ná nɔ gbɛ ɖó é se tónú nú nǔ e è ɖɔ n'i ɔ́, 

bɔ hwɛ ɔ́, a nǎ hwlɛ́n gbɛ towe gán.” 

Azɔn ɖokpó dógɔ́ ɖo fín ɔ́, nǔ xixa ɔ ɖó kɛ́n azɔ̌ e gbeyíɖɔ Mawu tɔn ɖó ná wa é jí : 

é wɛ ɖó ná nɔ́ gbɛ́ nǔ nú hwɛhutɔ́. 

Ényí Izlayɛ́li ví ɖé nɔ gbejí nú Mawu Mavɔmavɔ gbɛhwenu tɔn bǐ bɔ vivɔnu ɔ́ é wá 

wa nǔ nyi do ɔ́, nǔ jlɔ́jlɔ́ é wa ɖ’ayǐ lɛ́ɛ  

Bǐ ná súnsún. Ényí se nǔgbɛ́númɛ gbeyíɖɔ lɛ́ɛ tɔn bop húzú jijɔ ɔ́, Mawu ná lɛ́ zé e 

dó yí nǔjlɔ́jlɔ́watɔ́. 

Xixamɛ 22-23 

Hlɔ̌nhlɔ́n Mawu Mavɔmavɔ tɔn lɛ́ wá jǐ ce ɖo fínɛ́. Mawu ɖɔ nú mì ɖɔ: “Sí te 

bó yi tɔdo ɔ́ mɛ, bónú má ɖɔ xó nú we.” Ée é ɖɔ mɔ̌ ɔ́, un wlí ali ɖidó tɔdo ɔ́ mɛ. 



Mawu Mavɔmavɔ ko ɖo susu tɔn ɖe xlɛ́ wɛ ɖo tɔdo ɔ́ mɛ lě e un mɔ gbɔn ɖo 

Kebáa tɔ ɔ́ tó é. Énɛ́ ɔ́, un xwe agbɔ̌nnusú do (Ezekiyɛ́li 3.22-23). 

Ezekiyɛ́li ko ɖɔ lě e é mɔ susu ɖaxó Mawu tɔn gbɔn é. Axɔ́sú Davídi ɖɔ gigo énɛ́ ɔ́ 

xó gbɔn lě ɖo Ɖɛhan wéma mɛ : 

Mawu Mavɔmavɔ, Aklúnɔ mǐtɔn, nɛ̌ nyǐkɔ towe ka yi jǐ sɔ ɖo ayǐkúngban ɔ́ bǐ 

jí nɛ́! A nɔ́ ɖe susu towe xlɛ́ ɖo jǐxwé aga. Jǐxwé ɖo Mawu sɔ́ su wɛ; jǐnukúnsin 

ɖo nǔwiwa Mawu tɔn lɛ́ɛ xlɛ́ wɛ (Ɖɛhan 8.2; 19.2). 

Xixamɛ 24-25 

Yɛ Mawu tɔn ka wá jǐ ce, bó zé mì sí te, bɔ Mawu ɖɔ nú mì ɖɔ: “Yi xwé towe 

gbe bó sú hɔn dó ta. A jɛ fínɛ́ ɔ́, è nǎ zé kan dó blá we, bɔ a sɔ́ ná sixú tɔ́n bó 

byɔ́ gbɛtɔ́ mɛ ǎ (Ezekiyɛ́li 3.24-25). 

Ényí kan e è nɔ blá mɛ ná e xó wɛ è ɖɔ ǎ. Lo ɔ́, kan ɔ́ wɛ nyí dogbó gbigbɔmɛ tɔn 

kpó linlin mɛ tɔn kpó wɛ. Dogbó e Mawu ná ɖó nú Ezekiyɛ́li bó nú é ní má tɔ́n abǐ 

é ní má ɖɔ xó lě e é jló e gbɔn é ó lɛ́ɛ wɛ.  

Xixamɛ 26-27 

Ɖɛ̌ towe ná tɛ́ dó ɖɛxwɛ towe wú; nyi wɛ ná bló mɔ̌ nú we, bɔ nu kikɛ ná gló we, 

bɔ a nǎ sixú kɛ nu dó nǔ e wa wɛ tónúmasetɔ́ énɛ́ lɛ́ɛ ɖe ɔ́ wú nú yě ǎ. Amɔ̌, hwenu 

e un ná ɖó xó ɖé bó ná ɖɔ gbɔn jǐ towe ɔ́, un ná tún kan nú ɖɛ̌ towe; énɛ́ ɔ́, a nǎ ɖɔ 

xó nú yě; a nǎ ɖɔ: ‘Xó e Aklúnɔ Mavɔmavɔ ɖɔ é ɖíe.’ Mɛ ɖé lɛ́ɛ ná ɖótó we, mɛ ɖé 

lɛ́ɛ ká ná gbɛ́ tó ɖó we, ɖó yě nɔ́ se tónú ǎ.” (Ezekiyɛ́li 3.26-27). 

Ɖi Jelemíi ɖɔhun ɔ́, (mi sɔ́ jlɛ́ dó Jelemíi 17.16 wú), è gbɛ nú Ezekiyɛ́li ɖɔ é ní má 

sa vǒ nú Mawu dó togun ɔ́ sín tamɛ ó, é ní ma ka lɛ́ kan nǔ byɔ́ Mawu n’i ó. Nǔ ka 

ɖo ganjí wɛ ɔ́, gbeyíɖɔ lɛ́ɛ sín azɔ̌ wɛ nyí azɔ̌ énɛ́ lɛ́ɛ. 

Wěmata 4 

Xixamɛ 1-2 

 



Mawu ɖɔ: “Hwɛ gbɛtɔ́ ɔ́, zě blǐki ɖokpó ɖó nukɔn towe bó ɖe toxo ɖé d'é wú; 

ɖe Jeluzalɛ́mu toxo ɔ́ d'é wú. Énɛ́ ɔ́ gúdo ɔ́, a nǎ ɖe xlɛ́ ɖɔ kɛntɔ́ lɛ́ lɛ̌ dó toxo ɔ́ 

bǐ: a nǎ ɖe do e mɛ kɛntɔ́ ná nɔ bó tɔ́n ahwan toxo ɔ́ é; a nǎ ɖe kɔ́ e kɛntɔ́ kplé 

bó ná nɔ gúdo bó tɔ́n ahwan togun ɔ́ é; a nǎ ɖe dǒ e jí kɛntɔ́ ná nɔ bó kpé toxo 

ɔ́ wú é, bó ná ɖe ahwanfunnú lɛ́ lɛ̌ dó toxo ɔ́ bǐ (Ezekiyɛ́li 4.1-2). 

Ɖo fí ɔ́, Ezekiyɛ́li ɖésú wɛ ɖo ahwan tɔ́n togun ɔ́ tɔ́ nyí wɛ bó ná dó ɖéxlɛ́ ɖɔ Mawu 

Mavɔmavɔ e sɛn wɛ é ɖe ɔ́ ɖésú wɛ ɖo tó dɔn nú Jeluzalɛ́mu wɛ. 

Xixamɛ 3 

Zě ganxwɛ ɖokpó dó gbo toxo ɔ́ kpó hwi ɖésúnɔ kpó dǒ ɖɔhun; bɔ nukún nyi 

toxo ɔ́ wú, bó ɖe xlɛ́ ɖɔ è tɔ́n ahwan toxo ɔ́; amɔ̌, hwi wɛ nyí ahwan e tɔ́n toxo ɔ́ 

é. Énɛ́ ní nyí xlɛ̌ ɖé nú Izlayɛ́li togun ɔ́ (Ezekiyɛ́li 4.3). 

Gbeyíɖɔ ɔ́ bló dogbó ɖó toxo ɔ́ kpó éɖésúnɔ kpó tɛ́ntin bo ná ɖexlɛ́ ɖɔ mɛ ɖěbǔ kún 

sixú ɖó alɔ te nú tanylakan e jawe toxo ɔ́ jí é ǎ, mɛɖé ka lɛ́ ɖe bo ná wa alɔgɔ́ n’i ǎ. 

Toxo ɔ́ sixú xo gló ǎ. 

Xixamɛ 4-6 

“Mlɔ̌ amyɔ jí, bó zé nǔ e Izlayɛ́li togun ɔ́ wa nyi do lɛ́ɛ sín agban ɖó hwiɖée jí. 

Azǎn nabí e a nǎ nɔ ayǐmlɔ́mlɔ́ amyɔ jí mɔ̌ xɔ ɔ́, a nǎ hɛn hwɛ e Izlayɛ́li togun ɔ́ 

hu lɛ́ɛ sín agban n'i. Azǎn nabí e un nǎ ɖɔ bɔ a nǎ nɔ mɔ̌ xɔ ɔ́ ná sɔgbe xá xwe 

nabí e Izlayɛ́li togun ɔ́ hu hwɛ ná é; hǔn azǎn ɖokpó ɖo xwe ɖokpó nyí wɛ; 

hǔn a nǎ hɛn hwɛgban Izlayɛ́li togun ɔ́ tɔn nú azǎn afɔɖé kɛnnɛ gban (390) . 

Ényí a blǒ azǎn énɛ́ lɛ́ɛ fó ɔ́, a nǎ mlɔ́ aɖisí jí, bó ná hɛn hwɛgban Judáa togun 

ɔ́ tɔn nú azǎn kanɖé (40); un ná zé azǎn ɖokpó dó lɛ́n xwe ɖokpó (Ezekiyɛ́li 

4.4-6). 

È hɛn hwɛgban ɔ́, è yí gbe nú ba ɖó nú mɛ e hwɛhuhu ɔ́ hɛn lɛ́ɛ wɛ. Nú mɔ̌hun sín 

ɖexlɛ́ wɛ Ezekiyɛ́li bló. Porter le péché signifie en subir le châtiment et c’est ce que 

va faire Ezekiyɛ́li de façon symbolique bien sûr.  

Ɖo wě wíwé mɛ ɔ́, aɖisíxwé nɔ́ xɔ susu hú amyɔxwé (mi sɔ́ jlɛ́ dó Bǐbɛ́mɛ 48.13-

18 ; Nǔnywɛ́tɔ́xó 10.2 wú). 



Xixamɛ 7-8 

A nǎ kpɔ́n Jeluzalɛ́mu toxo e è tɔ́n ahwan ɔ́ tlítlí, bó ná dlɛ́n alɔ towe sɛ́ dó toxo 

ɔ́; awa towe ɔ́, wěxo wɛ é ná ɖe bɔ a nǎ ɖɔ xó dó toxo ɔ́ wú dó nyǐkɔ ce mɛ. 

8Éɖíe, hwɛ ɔ́, un ná blá we, bɔ a nǎ sixú kózó ǎ káká nú azǎn nabí e a ma sixú 

byɔ́ gbɛtɔ́ mɛ xɔ ǎ é (Ezekiyɛ́li 4.7-8).  

Azǎn lɛ́ɛ bǐ gbe wɛ Ezekiyɛ́li nɔ ɖɔ ɖɔɖ’ayǐ dó Jeluzalɛ́mu jí bó nɔ́ gblɔ́n adan n’i.  

Xixamɛ 9 

“A nǎ fɔ jinukún tɛnmɛ tɛnmɛ: blěe, ɔ́ji, fɛ́vu, lantílu, milɛ́ɛ kpódó blěe xúxú 

kpó, bó ná xo bǐ kplé dó gannú ɖokpó mɛ, bó ná nɔ́ dó ɖa wɔ̌xúxú ná. Nǔɖuɖu 

énɛ́ wɛ a nǎ ɖu káká nú azǎn afɔɖé kɛnnɛ gban (390) e a nǎ bló ɖo adaja 

ɖokpó jí é (Ezekiyɛ́li 4.9). 

Xlɛ ɖɔ ɖ’ayǐ atɔngɔ́ ɔ́ nɛ́. Wɔ̌xúxú énɛ́ jinukún e nɔ nyí « flɔmáa) » ɔ́ sín linfín wɛ é 

nɔ́ dó bló ná.  

Xixamɛ 10-11 

Nǔɖuɖu e a nǎ nɔ́ ɖu gbe ɖokpó ɔ́ ná nyí kilóo vlɔ́ ɖó ɛnɛ. Sin e a nǎ nɔ́ nu gbe 

ɖokpó ɔ́ ná ɖó jlɛ̌; sin lǐtli ɖokpó wɛ a nǎ nɔ́ nu gbe ɖokpó (Ezekiyɛ́li 4.10-11).  

Nǔɖuɖu kilóo vlɔ́ kpodó sin lǐtli ɖokpó ɔ́ nyí nǔ káká ɖé ǎ. È na dó hɛn mɛɖée ɖó te 

ná kpowun sín nǔ wɛ. Nǔ énɛ́ ɔ́ ɖexlɛ́ ɖɔ hwɛdídá Mawu tɔn ná zɔ́n bɔ nǔɖuɖu ná 

tíin sukpɔ́ ǎ. 

Xixamɛ 12-13 

Nǔɖuɖu towe ná cí ɔ́ji sín wɔ̌xúxú ɖɔhun, bɔ è nǎ zé gbɛtɔ́ sín mǐ xúxú dó ɖa 

ná ɖo mɛ bǐ nukún mɛ.” Mawu Mavɔmavɔ lɛ́ ɖɔ: “Lě e Izlayɛ́li ví lɛ́ɛ ná ɖu nǔ 

e nyí suɖunú é gbɔn, ɖo to ɖěvo mɛ fí e un ná nya yě sɛ́ dó ɔ́ nɛ́.” (Ezekiyɛ́li 

4.12-13). 



Ɖo to e ɖo hwetɔ́nwají lɛ́ɛ mɛ ɔ́, awínnya zozo wɛ è nɔ dó hú wɔ̌xúxú ná (mi sɔ́ jlɛ́ 

dó 1 Axɔ́sú 19.6 wú) bɔ́ ényí è ma mɔ atín xúxú ǎ ɔ́, è nɔ zé kanlin mí xúxú dó flɔ́ 

myɔ ná. 

Xixamɛ 14-15 

Ée Mawu ɖɔ mɔ̌ ɔ́, un sú xó bó ɖɔ: “Á! Aklúnɔ Mavɔmavɔ, un hɛn nyɛɖée blí 

kpɔ́n gbeɖé ǎ! Sín vǔ ce káká wá jɛ din ɔ́, un ɖu kanlin kúkú kpɔ́n ǎ, abǐ 

kanlin e gběkanlin ɖé hu ɔ́ kpɔ́n ǎ ; lan e nyí su nú mǐ lɛ́ɛ ɔ́, ɖěbǔ jɛ nu ce kpɔ́n 

ǎ.” 15Mawu ka ɖɔ nú mì ɖɔ: “Éénɛ́, din ɔ́, a nǎ zé nyibúmí dó ɖyɔ́ gbɛtɔ́mí ɔ́ 

ná, lobo ɖa nǔɖuɖu towe ɖ'é jí.”  (Ezekiyɛ́li 4.14-15).  

Vɔ̌sánú-xwlémawutɔ́ e ɖo gbejí nú Mawu Ezekiyɛ́li ɖɔhun lɛ́ɛ nɔ lin ɖɔ Mawu ná 

nɔ́ ɖyɔ́ ada nú sɛ́n tɔn hwebǐnu lě e é jló é gbɔn é ǎ. 

Wěmata 5 

Xixamɛ 1 

Mawu ɖɔ nú mì ɖɔ: “Hwɛ gbɛtɔ́ ɔ́, zě hwǐ e ɖá ganjí ɔ́ dó xwlɛ́ ta towe kpó atán 

towe kpó ná. A nǎ bɛ̌ ɖa kpó atán kpó e a xwlɛ́ ɔ́ dó gan jí bó ná da, lobo ná 

má ɖó do atɔn (Ezekiyɛ́li 5.1). 

Nǔ da gan ɔ́, hwɛdídá Mawu t sín xlɛ́ wɛ. Mɛ ɖokpó ɖokpó ná mɔ hwɛdídá e jɛ xá ɛ 

é.  

Xixamɛ 2 

Ée a ɖe xlɛ́ fó ɖɔ kɛntɔ́ lɛ́ɛ xá toxo ɔ́ é ɔ́, a nǎ bɔ myɔ ɖó toxo ɔ́ tɛ́ntin, bó ná dó 

ɖa ɔ́ kpó atán ɔ́ kpó atɔnvlɔ́ɖó zo. A nǎ zé hwǐ ɔ́ dó já atɔnvlɔ́ɖó lɛ́ lɛ̌ dó toxo ɔ́; 

a nǎ nyi atɔnvlɔ́ɖó e kpo ɔ́ dó jɔhɔn mɛ, bɔ nyɛ ɔ́, un ná zé hwǐ bó jɛ gǔdo tɔn 

(Ezekiyɛ́li 5.2). 

Ényí è ma Jeluzalɛ́munu lɛ́ɛ ɖó atɔn ɔ́, akpáxwé ɖokpó sín kún ná súdó ɖo toxo ɔ́ 

mɛ, ɖěvo ná kú súdó ɖo gle lɛ́ɛ mɛ bɔ akpáxwé atɔngɔ́ ɔ́ ná yi kannumɔ gbé nú bɔ è 

ka ná lɛ́ hu kpɛɖé ɖo akpáxwé atɔngɔ́ énɛ́ ɔ́ mɛ. 



Xixamɛ 3-4 

Amɔ̌, a nǎ kán ɖa ɔ́ kpó atán ɔ́ kpó kpɛɖé bó ná slɛ́ gǒ dó awu towe ɖaxó ɔ́ tó. 

Kpɛ énɛ́ e ná ɖo awu towe tó ɔ́, a nǎ sun kpɛɖé ɖ'é wú dó myɔ mɛ, bɔ é ná wlí 

zo; myɔ énɛ́ ɔ́ wɛ ná wa nǔ xá Izlayɛ́li togun ɔ́ (Ezekiyɛ́li 5.3-4). 

Ɖa kpɛɖé e kpo ɔ́, mɛ kpɛɖé e ná kpo ɖo togun ɔ́ mɛ bɔ Judáa sín vasúdó ná lɛ wé 

lɛ́ɛ. Mɛ kpɛɖé énɛ́ ɔ́ wɛ ná kpéwú lɛ́kɔ wá xwé sín gbě jí. 

Xixamɛ 5 

“Nǔ e nyɛ Aklúnɔ Mavɔmavɔ ɖɔ ɔ́ ɖíe: Nǔ e ná jɛ dó Jeluzalɛ́mu toxo ɔ́ jí ɔ́ nɛ́; 

Jeluzalɛ́mu toxo e un zé ɖó akɔta lɛ́ɛ tɛ́ntin, bɔ to lɛ́ lɛ̌ dó e é (Ezekiyɛ́li 5.5). 

Jeluzalɛ́mu ɔ́, to e ɖo gbɛ ɔ́ mɛ lɛ́ɛ bǐ sín tɛ́ntin wɛ é ɖ’ayǐ xóxó. Hǔn ɖo gbigbɔmɛ 

sín alixo ɔ́, é ɖó ná lɛ́ nyí to e jí wɛ akɔta lɛ́ɛ bǐ sín dona ná jínjɔ́n é. 

Xixamɛ 6-8 

Lo ɔ́, Jeluzalɛ́munu lɛ́ɛ gba sɛ́n ce lɛ́ɛ, Jeluzalɛ́munu lɛ́ɛ xwedó nǔ e un zɔ́n lɛ́ɛ 

ǎ; yě wa nǔ nyanya hú togun e ɖo to e lɛ́ lɛ̌ dó yě lɛ́ɛ mɛ lɛ́ɛ, ɖó yě gbɛ̌ sɛ́n ce lɛ́ɛ 

kpó nǔ e un zɔ́n lɛ́ɛ kpó. Énɛ́ wú wɛ nyɛ Aklúnɔ Mavɔmavɔ ɖo ɖiɖɔ nú yě wɛ 

ɖɔ: Mi zán gbɛ hannyahannya hú mɛ e lɛ́ lɛ̌ dó mi lɛ́ɛ. Mi wa nǔ lě e sɛ́n ce lɛ́ɛ 

kpó nǔ e un zɔ́n lɛ́ɛ kpó byɔ́ gbɔn é ǎ, mi nyi sɛ́n ce lɛ́ɛ ǎ, mi ka nyi togun e kpá 

mi ɖe lɛ́ɛ sín sɛ́n ǎ. Énɛ́ wɛ zɔ́n bɔ nyɛ Aklúnɔ Mavɔmavɔ ɖɔ un ná jɛ gǔdo 

mitɔn ma lɛ́ ma lɛ́, bó ná dɔn tó nú mi ɖo togun mɛ agbawungba, bɔ togun ɖě 

lɛ́ɛ bǐ ná mɔ (Ezekiyɛ́li 5.6-8).  

Jeluzalɛ́mu wɛ ɖó ná nyí kpɔ́ndéwú nú to e kpo lɛ́ɛ ɖo mimɛ jí ninɔ mɛ. Lo ɔ́, 

aflɔklɛ́nnú wɛ é wá nyí nú akɔta lɛ́ɛ. Akɔta lɛ́ɛ sɔ́ tunwun Mawu gbɛɖé ɔ́ ǎ, yě ká lɛ́ 

tunwun sɛ́n tɔn lɛ́ɛ ǎ. 

Xixamɛ 13 

Nǔɖé ná hɛn xomɛsin ce ɖó te ǎ; fí e é vɛ́ nú mì yi jɛ ɔ́ jɛ́n un ná wa nǔ yi fó ɖó; 

un ná ɖe hlɔnbiba ce xlɛ́ mi. Hwenɛ́nu ɔ́, mi mɛ bǐ ná mɔ ɖɔ nyɛ Mawu 

Mavɔmavɔ wɛ ɖɔ xó nú mi, ɖó agɔ e jɛ wɛ mi ɖe lɛ́ɛ wá hú gǎn (Ezekiyɛ́li 5.13). 



Xógbe « Hwenɛ́nu ɔ́, mi mɛ bǐ ná mɔ ɖɔ nyɛ Mawu Mavɔmavɔ wɛ ɖɔ xó nú mi » 

ɔ́, é sukpɔ́ ɖo wěma ɔ́ mɛ. Ée togun ɔ́ gbɛ́ tónú se ɔ́, Mawu nɔ́ ɖó ba nú togun ɔ́ 

bónú yě ná se gbe tɔn. 

Xixamɛ 14-17 

Mɛ e ɖo to e lɛ́ lɛ̌ dó mi lɛ́ɛ mɛ lɛ́ɛ, kpó aligbɔntɔ́ lɛ́ɛ kpó ná mɔ ɖɔ un gba 

Jeluzalɛ́mu toxo ɔ́ hánnyá, bó kɔ́n wi tɔn. Hwɛ e un ɖó nú mi lɛ́ɛ ɔ́, un ná dɔn 

tó tɔn nú mi kpó xomɛsin ɖaxó ɖé kpó, bó ná gbɛ́ nǔ nú mi kpó adǎn kpó. 

Togun e lɛ́ lɛ̌ dó mi lɛ́ɛ ná nɔ́ ko mi bó ná nɔ́ zun mi. Un ná sɔ́ mi dó dó sɛ́n ná 

dó kplɔ́n nǔ togun énɛ́ lɛ́ɛ, bó ná dó adohu nú yě titewungbe. Nyɛ Mawu 

Mavɔmavɔ wɛ ɖɔ mɔ̌ nú mi. “Un ná sɛ́ adɔ dó mi bɔ adɔ ná dó ya nú mi káká, 

bɔ mi ná kú. Adɔ ná wa nǔ xá mi káká bɔ mi ná nɔ mɔ wǔvɛ́ aɖǐgá wɛ è sɔ́ mi 

ɖɔhun. Un ná hɛn nǔɖuɖu kpasin e mi ɖó ɖ'ayǐ lɛ́ɛ gblé, bɔ mi ná kú adɔ. Un 

ná sɛ́ adɔ kpó adǎnkanlin kpó dó mi, bɔ yě ná hu vǐ mitɔn lɛ́ɛ. Jɛmɛjí kpó 

mɛhuhu kpó ahwan kpó ná vívá kún mitɔn. Nyɛ Mawu Mavɔmavɔ wɛ ɖɔ mɔ̌ 

nú mi.” (Ezekiyɛ́li 5.14-17). 

È ɖɔ adɔ xó sukpɔ́ ɖó é wa nǔ xá togun titewungbe. Adɔ dó ya nú yě hwenu e toxo 

ɔ́ hánnyá é bó lɛ́ dó ya nú yě hwenu e yě lɛ́kɔ wá xwé é. 

Jeluzalɛ́mu kpó Judáa sín toxo e è hánnyá énɛ́ lɛ́ɛ ɖó ná nɔ́ nyí xlɛ́ nú mǐ ɖɔ Mawu 

nɔ́ dá hwɛ nú mɛ nǔgbo. Ényí mi ma ko bló ǎ ɔ́, mǐ ɖo byɔ̌byɔ́ mi wɛ ɖɔ mi ma jó 

fɛ́nú e mi yí ɖo Mawu sí ɔ́ dó, bónú é bú ó, mɔ̌ wɛ Mawu ɖɔ ɖo wě wíwé mɛ 

(2Kɔlɛ́ntinu 6.1). “Ée hwenu e nyɔ́ bɔ un ná sɔ ylɔ̌ nú we ɔ́ su ɔ́, ée hwlɛngánzán 

gbe su ɔ́, un wá gɔ́ alɔ nú we (Ezayíi 49.8). Đagbewiwa sín hwenu ɔ́ ɖíe su din e; 

hwlɛngán sín azǎn ɔ́ gbe ɖíe su din e (2 Kɔlɛ́ntinu 6.2).  


